Гісторыя роднага горада – Бярозаўкі
«Паміж Лідай і Наваградкам горад стаіць.

Вось што можа легенда нам паведаміць:

Быў калісьці чароўны бярозавы гай,

Калі згубішся тут, то гукай не гукай…

Вось аднойчы з’явіўся заможны там пан,

Стаў ён гаю сапраўдны ўладар,

Але лепш раз убачыць, чым сто раз пачуць,

І на стыку стагоддзяў у той час зазірнуць…»

Існуе легенда, што калісьці на месцы нашага горада быў прыгожы бярозавы гай. Людзі захапляліся яго хараством, вабілі тут вольны час, любаваліся стройнымі бярозкамі. Доўга не разважаючы, назвалі гэтае месца  Бярозаўка, спадзяючыся, што горад, як і прыгожы бярозавы гай, будзе сваёй прыгажосцю вядомы далека за межамі краіны.  І не памыліліся. Сёння шклозавод «Нёман» сваімі вырабамі ўпрыгожвае кватэры людзей блізкага і далекага замежжа. Гісторыя горада і завода цесна пераплятаюцца.
Прыкладна ў 1875 годзе мясцовы памешчык Зянон Антонавіч Ленскі заснаваў гуту ва ўрочышчы Устрынь-Боркі, што прыкладна ў 4 км ад Бярозаўкі. У той час там працавала 15 рабочых, дзейнічала адна печ, выпускалі лямпавае шкло. Гэта падцвярджае паведамленне Ленскага ў Мануфактуркалегію аб заснаванні гуты ў сваім маёнтку Заенчыцы і справаздача за 1875 год. Але ў дакументах гута Ленскага ўпершыню ўпамінаецца толькі ў 1883 годзе. “Просьбіт жадае зладзіць у лясной дачы маёнтка Заенчыцы шкляны завод або “гуту” для вырабу шкла і шклянога посуду, для чаго жадаю атрымаць дазвол адпаведнай улады. А таму маючы на ўвазе, што законных перашкод да пабудовы таго шклянога завода або фабрыкі сустрэцца не можа, адважаючыся пакорліва прасіць Лідскае павятовае паліцэйскае кіраванне дазволіць мне будаўніцтва і адкрыццё шкляной фабрыкі або “гуты” ў лясной дачы маёнтка майго Заенчыцы, у чым і выдаць мне належнае пасведчанне.” Ліст датаваны 19 верасня 1883 г.  Таму менавіта 1883 год лічыцца годам заснавання нашага горада. Але Ленскі аказаўся не вельмі добрым прадпрыймальнікам і таму быў вымушаны ў 1891 годзе  здаць у арэнду гуту  сапраўдным майстрам шкляной вытворчасці Юліусу Столле і Вільгельму Краеўскаму.

Але В.А. Краеўскі і Ю.А. Столле не хацелі здавольвацца роляй арандараў, а паколькі З.А. Ленскі не хацеў прадаваць завод, то яны ў сваім прашэнні Лідскаму павятоваму паліцэйскаму кіраванню ад 3 чэрвеня 1894 г. просяць аб дазволе пабудаваць паравую гуту на арандаванай зямлі ў абшарніцы Ганны Смальян ва ўрочышчы Магадзіна.

12 ліпеня 1894 г. прашэнне было разгледжана будаўнічым аддзелам Віленскага губернскага кіравання, і было прынята рашэнне : “Дазволіць пабудову паравой гуты на зямлі пані Ганны Смальян Лідскага павету Ганчарскай вобласці.” 

Атрымаўшы дазвол, В.А. Краеўскі і Ю.А. Столле паспяхова вядуць будаўніцтва за 4 км ад арандаванага імі завода З.А. Ленскага і ўжо 13 жніўня 1896 г. дакладваюць Віленскаму губернскаму праўленню: “Маем гонар растлумачыць, што паравая гута на зямлі Ганны Смальян у маёнтку Магадзіна намі ўладкована канчаткова.” 

Энергічныя прадпрыймальнікі Ю. Столле і В. Краеўскі ўлічылі попыт на мастацкае шкло і ў 1894 годзе ва ўрочышчы Магадзіна на землях памешчыцы Ганны Смальян заснавалі новую гуту “Нёман Б”. Тут было ўсталявана найноўшае на той час абсталяванне, што дазваляла вырабляць прадукцыю па эскізах і чарцяжах. Выраблялі тут дзвярныя ручкі, аптэкарскі і сталовы посуд, чарніліцы, банкі і г. д. У 1894 годзе паміж гутамі была пракладзена тэлефонная лінія – першая ў Лідскім павеце. У 1899 годзе Столле і Краеўскі выкупілі гуту “Нёман А”                                 З. А. Ленскага.

У  1898 г., ва ўрочышчы Бярозаўка Лідскага павета, была заснавана трэцяя гута “Нёман” мясцовымі купцамі Бронэрам, Каплінскім і Трубовічам, дакументы былі аформлены на імя гродзенскага саветніка Квяцінскага. Тут выраблялі бутэлькі для Лідскага піўзавода. Але гаспадарка вялася дрэнна і прадпрыймальнікі былі вымушаны прадаць гуту ў 1900 годзе Столле і Краеўскаму, якія па-сапраўднаму ўзяліся за справу.

У 1902 годзе абсталяванне гуты “Нёман А” было перавезена ў Бярозаўку. Гута “Нёман”  ва ўрочышчы Бярозаўка становіцца галоўнай. У 1905 годзе трагічна загінуў Вільгельм Краеўскі (утапіўся ў Нёмане, пахаваны на могілках у Вашкевічах). Юліўс Столле спраўна сплаціў долю Краеўскага яго сям’і, але ў хуткім часе яна вярнулася ў выглядзе пасагу, так як дочкі Краеўскага выйшлі замуж за сыноў Столле.
У 1908 годзе  была пракладзена вузкакалейная чыгунка, якая злучала дзве гуты (6 км) і да р. Нёман з паромнай пераправай праз раку. Далей ж/д вяла да в. Сялец. Столле і Краеўскі набылі два паравозы па 40 конскіх сіл, 16 крытых вагонаў, 80 платформ. У 1911 годзе фірма “KS” выпусціла першы Каталог, які налічваў 1527 вырабаў.
У гады першай сусветнай вайны рускія казакі пры адступленні спалілі гуту “Нёман Б”, а на тэрыторыі шклозавода ў Бярозавым гаі  зрабілі канюшню. Завод не працаваў.
І толькі ў  1920-30 г.г. загучала слава пра шклозавод «Нёман».

Юліус Столле пачынае работы па аднаўленню завода ў Бярозаўцы. Ю. Столле ўдалося выйсці з крызісу дзякуючы атрыманаму дзяржаўнаму заказу ад польскіх улад. Фірма атрымала вялікую дамову на выраб ізалятараў ад Міністэрства пошт, тэлеграфаў і польскіх чыгунак ( да аднаго мільёна штук штогод). 
З 1923 года яго кампаньёнамі сталі сыны Браніслаў, камерцыйны дырэктар, і Фэлікс, тэхнічны дырэктар. Фірма атрымала назву “Столле і сыны”. Фэлікс Столле, як тэхнічны дырэктар, займаўся непасрэдна вытворчасцю. Браніслаў Столле, як камерцыйны дырэктар, займаўся пошукам рынкаў збыту, бываў у шматлікіх паездках, прывозіў неабходную інфармацыю і прапановы.  Работамі па рэканструкцыі кіраваў таленавіты інжынер Герман Шалль, сын сястры Юліуса Столле Іаанны, якi набыў вядомасць, як спецыялicт з багатым вопытам будаўнiцтва шкловарачных печаў. 

Хімікам быў сын старэйшай дочкі Юліуса Юліі -  Леапольд Лейтнекер.  Рэкламай займалася дачка Фэлікса  – Прыма. Аўтар пераважнай большасцi мадэляў, малюнкаў да Каталогу 1939 года быў Мiхал Цiткоў, якi як i Герман Шалль, належаў да сям’i заснавальнiкаў i кiраўнiкоў прадпрыемства.
Фірма адчыняе гандлёвыя прадстаўніцтвы ў Варшаве і іншых гарадах Польшчы. Вялікая колькасць прадукцыі ішла на экспарт у Францыю, Аўстрыю, Англію, Галандыю і іншыя краіны свету. Нёманскія магазіны былі таксама ў ЗША, Канадзе. Дробны экспарт даходзіў да Венесуэлы, Эквадора, Бразіліі. Сыравіну -  соду, вапну прывозілі з Чэхіі, фарбы – з Германіі, пясок выкарыстоўвалі мясцовы.

У нёманскім шкле адлюстроўваліся новыя плыні мастацтва Заходняй Еўропы (кантсруктывізм, мадэрн, кубізм і інш) і адначасова захоўваліся традыцыі шкларобства к. XIX – п. XX ст.ст. У 1939 годзе быў выдадзены другі Каталог, які налічваў 1828 вырабаў.

Фірма працягвае традыцыі па ўкладанні сродкаў у выгадныя перспектыўныя праекты. Фірма "Столе і сыны" фінансуе 50% кошту будаўніцтва маста праз раку Нёман.  Мяняецца і знешні воблік нашага пасёлка. У 1923 годзе была адкрыта пачатковая польская школа (д.7, вул. Спацыровая). У 1933 годзе была адкрыта новая школа  на 175 месц.  У пасёлку былі пабудаваны Дом Асветы, Дом апекі маці і дзіцяці, шпіталь, памяшканне пажарнай часці, а таксама шэраг жылых дамоў для працоўных. Ішла актыўная забудова вуліц пасёлка. У 1925 годзе пабудавалі новую завадскую кантору фірмы  “Столле і сыны”. Тут размяшчалася выставачная зала, была нават невялікая каплічка. У 1928 годзе пачалося будаўніцтва касцёла, 50% сродкаў вылучыла фірма “Столле і сыны”.

На працягу дваццаці год завод пераўтварыўся з адстаючага ў завод, які займаў вядучыя пазіцыі ў польскай шкляной вытворчасці. 
         1 верасня 1939 года пачалася Другая сусветная вайна. 17 верасня 1939 года войскі Чырвонай Арміі ўступілі на тэрыторыю Заходняй Беларусі. Шклозавод “Нёман” быў экспрапрыіраваны з рук кампаніі “Столле і сыны” і перайшоў у распараджэнне органаў Савецкай улады. 

28 верасня 1939 года былі арыштаваны службай НКУС кіраўнікі завода “Нёман” Фэлікс і Браніслаў Столле. У чэрвені 1941 года былі арыштаваны астатнія члены сям’і Столле і высланы ў Сібір.
          На тэрыторыю Лідчыны вайна прыйшла  ў першы яе дзень. Ужо раніцай  22 чэрвеня                 1941 года фашысцкая авіацыя бамбіла Ліду. 23 чэрвеня 1941 года на беразе Нёмана,  ля Бярозаўкі старшына  Кірыл  Кліменка, які ахоўваў мост праз раку, звычайнай вінтоўкай збіў фашысцкі самалёт. Нямецкі летчык быў пахаваны на беразе Нёмана, пазней яго астанкі былі вывезены ў Германію.

       27 чэрвеня савецкія войскі пакінулі горад і адступалі праз Бярозаўку на Навагрудак. Пры адступленні ўзарвалі мост. Па загаду нямецкага камандавання  пачалося спешнае будаўніцтва маста праз раку. Пры яго пабудове  працавалі  палонныя чырвонаармейцы, камандзіры і палітработнікі. Нямецкія вырадкі па зверску білі іх, марылі голадам. А калі пераправа была пабудавана, немцы расстралялі недалёка ад Бярозаўкі 200 байцоў. У 1953 годзе на магіле па                    вул. Левабярэжнай пастаўлены помнік – скульптура жанчыны у жалобе.

 У гады Вялікай Айчыннай вайны Бярозаўка была акупіравана Германіяй і знаходзілася пад нямецкай акупацыяй да 7 чэрвеня 1944года. Немцы аднавілі работу на заводзе. У гады вайны тут выраблялі выдуўныя і прэсованыя шклавырабы, якія поўнасцю вывозіліся ў Германію. Для сваіх патрэб рабочыя нелегальна выраблялі лямпавае і аконнае шкло, якое абменьвалі ў навакольных вёсках на прадукты харчавання.

   У час наступлення савецкіх войск завод быў пераўтвораны ў крэпасць. У цэхах завода былі ўстаноўлены кулямёты і мінамёты. Але пад націкам Савецкай Арміі і партызанскага атрада “Іскра” брыгады імя Кірава фашысцкія войскі вымушаны былі адступаць. Пры адыходзе немцы ўзарвалі завадскую электрастанцыю, вывелі са строю асноўныя і дапаможныя цэхі, складскія памяшканні, спалілі мост цераз раку Нёман, разбурылі будынак заводаўпраўлення, некаторыя жылыя дамы.   8 ліпеня 1944 года Бярозаўка была вызвалена.

          Сёння ў цэнтры горада  па вуліцы Карзюка знаходзіцца брацкая магіла савецкіх воінаў і партызанаў. Пахаваны  21 воін і партызан, якія загінулі ў 1944 годзе ў баях супраць нямецка-фашысцкіх захопнікаў пры вызваленні Бярозаўкі. З іх вядомыя 5: Громаў Уладзімір, старэйшы лейтэнант; Камышоў Фёдар, партызан; Караткоў, нарадзіўся ў 1905 г., сяржант; Пугачоў Міхаіл, нарадзіўся ў 1918 г., сяржант; Філімонаў Міхаіл, старэйшы сяржант. Помнік пастаўлены ў 1965 годзе. 

 “Вы смерць прынялі, ды полымя сэрцаў вашай любові да Радзімы навек незгасальна”. Героі Бярозаўкі: Гімпель, Чылек, Зязюля, Кучынская, Чукава і інш.

У 1944 г. ш/з “Неман” аднавіў сваю працоўную дзейнасць, спецыялізаваўся на выпуску мастацкага шкла. Дырэктарам быў абраны Брыль Іван  Міхайлавіч, а тэхнічным кіраўніком – Шаль Герман Карлавіч. У 60-ыя гады пачынаецца рэканструкцыя завода. Яго кіраўнікамі на працягу2-ой паловы XX – п. XXI ст. ст. былі С. Л. Карзюк, М. Ф. Пашук, А. Л. Жыгала, Б. Б. Рунец .

Сёння на заводе “Нёман” працуе творчы калектыў мастакоў: Падліпаліна В.І. – галоўны мастак, Самахвалаў В.Д., СідарэвічГ.М. – вядучыя мастакі, Шэцік С.І., Мязітава М.С.,                 Ткачова А.В. На заводзе працуюць працоўныя дынастыі мастакоў-самавучак: Багінскія, Шыманскія, Міхайлавы і інш. Аб паспяховай працы ш/з “Нёман” сведчаць шматлікія ўзнагароды: 
1. Прыз Цэнтра даследавання Еўрапейскага        
      рынку –  “Еўрамаркет – 98” 
2. Прыз Асацыяцыі – каардынатара праграмы 
      “Партнёрства дзеля прагрэсу”, 1998 г. 
3. Плацінавая зорка, 1999 г. 
4. “Узнагарода Еўропы за якасць”, Парыж,   
      1998 г. 
5. Прыз Арка Еўропы “Залатая зорка якасці” 
      Мадрыд,  1995  г. 
6. Міжнародны глобус за Лідэрства ў Якасці, 
      2007 г. 
7. Ордэн Працоўнага Чырвонага Сцяга, 1983 г. 
8. Гран-пры “Ябланец на Нісе”, 1973 г., 1976 г.
       Шклозавод “Нёман” – трэці па велічыне шклозавод сартавога посуду ў краінах СНД. Кіраўнік прадпрыемства –  з 2005 года Бацян І.М. Асартымент шкла – 3 000 вырабаў. 

        Разам  з заводам расце і прыгажэе наш горад. У Бярозаўцы пражывае больш за 10 000 чалавек. Мы захоўваем нашу гістарычную спадчыну: “Новы дворык”, дом Фэлікса  Столле      1930-х гадоў, завадскую кантору фірмы “Столле і сыны”. Ганаровыя госці ў нашай школе -  Уладзімір Мурахвер і Людміла Мягкова – заслужаныя дзеячы мастацтваў РБ, якія доўгі час узначальвалі мастацкі калектыў завода.
       Дзесяткі тысяч экскурсантаў  наведваюць шклозавод  “Нёман”, музей шклозавода, каб пазнаёміцца  з унікальнай вытворчасцю шкловырабаў. Спраўдзілася надзея нашых продкаў: Бярозаўка набыла сусветную вядомасць.
